
                                             ENTI RREGULLATOR I ENERGJISË 

BORDI 

 

VENDIM 

Nr. 214, Datë 28.07.2026 

                                                                        MBI 

ANALIZËN DHE VLERËSIMIN E RAPORTIT VJETOR TË PAJTUESHMËRISË TË 

OPERATORIT TË SISTEMIT TË SHPËRNDARJES PËR VITIN 2025 

 

Në mbështetje të neneve 16 dhe 87, pika 3, gërma “b”, 136, pika 2 të ligjit nr. 59/2026, “Për 

sektorin e energjisë elektrike”, i ndryshuar; nenit 11 të Programit të Pajtueshmërisë së OSSH sh.a., 

miratuar me Vendimin nr. 257, datë 20.12.2020 të  bordit të  Entit Rregullator të  Energjisë  (ERE) 

“Mbi miratimin e programit të Pajtueshmërisë së OSSH sh.a.”; si dhe nenit 15, të Rregullores për 

organizimin, funksionimin dhe procedurat e ERE-s, miratuar me vendimin e bordit të ERE-s nr. 

96, datë 17.06.2016; Bordi i ERE-s, në mbledhjen e tij të datës 28.07.2026, mbasi shqyrtoi 

relacionin e përgatitur nga Drejtoria e Monitorimit të Tregut dhe Zhvillimit të Burimeve të 

Rinovueshme, me nr. 982/1 prot., datë 27.07.2026, “Mbi analizën dhe vlerësimin e Raportit Vjetor 

të Pajtueshmërisë të Operatorit të Sistemit të Shpërndarjes “OSSH” sh.a., për vitin 2025”, 

 

Konstatoi se: 

1. Parashtrimi dhe shqyrtimi i Raportit Vjetor të Pajtueshmërisë për vitin 2025; 

- Në zbatim të nenit 72, pika 3, gërma “b” të ligjit nr. 43/2015, “Për sektorin e energjisë 

elektrike”, të ndryshuar, si dhe të vendimit të bordit të ERE-s nr. 257, datë 21.12.2020, “Mbi 

miratimin e Programit të Pajtueshmërisë së OSSH sh.a.”, Zyrtari i Pajtueshmërisë është 

ngarkuar të paraqesë çdo vit pranë ERE një raport mbi monitorimin dhe zbatimin e Programit 

të Pajtueshmërisë. Më datë 15.07.2026 ka hyrë në fuqi ligji nr. 59/2026, “Për sektorin e 

energjisë elektrike”, i cili në nenin 87, pika 3, gërma “b”, parashikon se Zyrtari i 

Pajtueshmërisë harton një program pajtueshmërie që përcakton masat për ndalimin e 

veprimeve diskriminuese, monitoron zbatimin e tij dhe paraqet çdo vit në ERE raportin vjetor 

përkatës. Në zbatim të nenit 136, pika 2, të ligjit nr. 59/2026, aktet nënligjore të nxjerra në 

zbatim të ligjit nr. 43/2015, “Për sektorin e energjisë elektrike”, të ndryshuar, vazhdojnë të 

zbatohen për aq sa nuk bien në kundërshtim me ligjin nr. 59/2026, deri në miratimin e akteve 

të reja nënligjore. Për rrjedhojë, Programi i Pajtueshmërisë i miratuar me vendimin e bordit të 

ERE-s nr. 257, datë 21.12.2020, vijon të jetë në fuqi dhe të zbatohet. 

- ERE është institucioni përgjegjës për vlerësimin e këtij raporti, si pjesë e funksionit të saj 

mbikëqyrës mbi pavarësinë funksionale dhe organizative të Operatorit të Sistemit të 

Shpërndarjes. 

2. Dorëzimi dhe shqyrtimi i raportit për vitin 2025 

- Zyrtari i Pajtueshmërisë i “OSSH” sh.a., i emëruar me vendimin e bordit të ERE-s nr. 114, datë 

27.03.2023, me shkresën e protokolluar në ERE me nr. 982, datë 26.03.2025, ka depozituar 

“Raportin Vjetor mbi monitorimin dhe zbatimin e Programit të Pajtueshmërisë për vitin 2025”, 

në gjuhën shqipe dhe angleze.  

- Raporti është publikuar gjithashtu në faqen zyrtare të OSSH sh.a. në gjuhën shqipe dhe 

angleze.  

- ERE analizoi dokumentacionin e paraqitur me qëllim vlerësimin e përmbushjes së detyrimeve 

që burojnë nga Programi i Pajtueshmërisë, zbatimin e rekomandimeve të lëna në vlerësimin e 

vitit paraardhës, si dhe aktet e tjera rregullatore që lidhen me garantimin e ndarjes dhe 

pavarësisë funksionale të Operatorit të Sistemit të Shpërndarjes. 

 

3. Përmbushja e detyrimeve nga Zyrtari i Pajtueshmërisë për vitin 2025; 
- Nga analiza e raportit dhe dokumentacionit të paraqitur rezulton se gjatë vitit 2025 nuk janë evidentuar 

raste të ndërhyrjes apo ndikimit që të cenonin pavarësinë organizative dhe vendimmarrëse të OSSH 

sh.a. ose ndarjen funksionale të operatorit..  

- Zyrtari i Pajtueshmërisë ka ushtruar funksionin në përputhje me Programin e Pajtueshmërisë dhe 

kuadrin ligjor në fuqi, duke monitoruar konfliktin e interesit, proceset vendimmarrëse, respektimin e 

ndarjes funksionale dhe zbatimin e rekomandimeve të mëparshme.  

- Janë zhvilluar aktivitete informuese dhe trajnuese për punonjësit mbi Programin e Pajtueshmërisë, 

trajtimin jodiskriminues të përdoruesve të rrjetit, ruajtjen e informacionit të ndjeshëm tregtar dhe 

respektimin e ndarjes funksionale.  

- Raporti evidenton se OSSH sh.a. ka vijuar të ushtrojë aktivitetin e shpërndarjes në përputhje me parimet 

e ndarjes ligjore, funksionale dhe financiare, duke garantuar trajtim jodiskriminues të përdoruesve të 

rrjetit, transparencë në procedurat e lidhjes dhe përdorimit të rrjetit, si dhe respektimin e parimeve të 

konkurrencës së drejtë.  

- Janë raportuar masa për mbrojtjen e informacionit komercialisht të ndjeshëm, zhvillimin e platformave 

digjitale, forcimin e komunikimit me përdoruesit, monitorimin e sigurisë kibernetike, zhvillimin e 

vetëprodhimit dhe monitorimin e shërbimeve të përbashkëta. 

 

4. Nevoja për përmirësim dhe rekomandime për periudhën pasardhëse; 

- Në kuadër të përmirësimit të vazhdueshëm të zbatimit të Programit të Pajtueshmërisë, ERE 

vlerëson të nevojshme që OSSH sh.a. dhe Zyrtari i Pajtueshmërisë të vijojnë marrjen e masave 

të nevojshme për forcimin e monitorimit, rritjen e transparencës, përmirësimin e raportimit dhe 

garantimin e zbatimit të plotë të detyrimeve të përcaktuara në Programin e Pajtueshmërisë dhe 

në kuadrin ligjor e rregullator në fuqi. 

- Nga analiza e raportit rezulton se mbeten të nevojshme masa të mëtejshme për përmirësimin e 

zbatimit të Programit të Pajtueshmërisë, veçanërisht në drejtim të hartimit dhe depozitimit 

pranë ERE të programit vjetor të përcaktuar në pikën 4, gërma “b” të Programit të 

Pajtueshmërisë.  

- Vlerësohet e nevojshme vijimi i monitorimit të trajtimit të ankesave dhe raportimi i qartë në 

raportin pasardhës mbi rastet e tejkalimit të afateve procedurale, shkaqet e tyre dhe masat e 

marra.  

- Rekomandohet rifreskimi në kohë reale i faqes zyrtare të internetit të OSSH sh.a., në përputhje 

me informacionin e publikuar në aplikacionet elektronike, si dhe mbajtja e aksesueshme dhe e 

përditësuar e akteve rregullatore.  

- Rekomandohet gjithashtu vijimi i fokusimit në dispozitat thelbësore të Programit të 

Pajtueshmërisë, monitorimi i procesit të transferimit të punonjësve, ruajtja e pavarësisë dhe 

integritetit të Zyrtarit të Pajtueshmërisë, monitorimi i planit të investimeve, projekteve të 

matësve inteligjentë, procedurave të ndërrimit të furnizuesit, procesit të miratimit të Kodit të 

ri të Shpërndarjes, përmbushjes së detyrimeve për sigurinë kibernetike, si dhe raportimi mbi 

zhvillimin e burimeve vetëprodhuese. 

- Në përfundim të shqyrtimit të Raportit Vjetor mbi monitorimin dhe zbatimin e Programit të 

Pajtueshmërisë për vitin 2025, si dhe të dokumentacionit shoqërues, vlerësohet se Zyrtari i 

Pajtueshmërisë i shoqërisë “OSSH” sh.a. ka përmbushur detyrimet kryesore të përcaktuara në 

Programin e Pajtueshmërisë dhe në kuadrin ligjor e rregullator në fuqi. Megjithatë, mbeten të 

nevojshme masa të mëtejshme për forcimin e monitorimit, rritjen e transparencës, 

përmirësimin e raportimit dhe adresimin e çështjeve të evidentuara në vlerësimin e ERE-s. 

- Për sa më sipër, vlerësohet miratimi i Raportit Vjetor të Zyrtarit të Pajtueshmërisë së shoqërisë 

“OSSH” sh.a. për vitin 2025, së bashku me vlerësimet dhe rekomandimet e ERE-s për 

periudhën pasardhëse. 

 
 

Për gjithë sa më sipër, bordi i ERE-s,  

Vendosi: 

 

1. Miratimin e Raportit Vjetor të Zyrtarit të Pajtueshmërisë së shoqërisë “OSSH” sh.a. për vitin 

2025 sipas dokumentit bashkëlidhur këtij vendimi. 

2. Miratimin e Vlerësimeve dhe Rekomandimeve të ERE-s për vitin 2026, mbi Raportin Vjetor 

të Zyrtarit të Pajtueshmërisë. sipas dokumentit bashkëlidhur këtij vendimi. 

3. Drejtoria e Monitorimit të Tregut dhe Zhvillimit të Burimeve të Rinovueshme, të njoftojë 

Ministrinë e Infrastrukturës dhe Energjisë , “Operatorin e Sistemit të Shpërndarjes” sh.a., 

Zyrtarin e Pajtueshmërisë dhe Sekretariatin e Komunitetit të Energjisë për vendimin e bordit 

të ERE-s. 

 

 

Ky vendim hyn në fuqi menjëherë. 

Çdo palë e përfshirë në këtë procedurë mund t’i kërkojë ERE-s, brenda 7 ditëve kalendarike nga 

data e marrjes dijeni, rishikimin e vendimit të bordit në rast se ka siguruar prova të reja që mund 

ta çojnë bordin në marrjen e një vendimi të ndryshëm nga i mëparshmi apo për gabime materiale 

të konstatuara. Për këtë vendim mund të bëhet ankim në Gjykatën Administrative Tiranë, brenda 

45 ditëve kalendarike nga dita e publikimit në Fletoren Zyrtare. 

Ky vendim botohet në Fletoren Zyrtare. 

 

                                                                                                                                   KRYETARI  

Petrit AHMETI 

Vlerësimi i Raportit Vjetor të Zyrtarit të Pajtueshmërisë së Operatorit të Sistemit të 

Shpërndarjes për vitin 2025 

 

 

VLERËSON:  

Në vijim të shqyrtimit të raportit vjetor për vitin 2025 në zbatim të programit të pajtueshmërisë, 

Bordi i ERE-s konstaton: 

 

1. Përmbushjen e detyrimeve ligjore dhe institucionale për dorëzimin dhe publikimin e raportit 

në gjuhën shqipe dhe angleze, si dhe publikimin e tij në faqen zyrtare të internetit të operatorit 

OSSH sh.a.. 

 

2. Zbatimin e një metodologjie të strukturuar kontrolli për mbledhjen dhe analizimin e 

informacionit, përfshirë monitorimin e proceseve vendimmarrëse të operatorit, kontratave, 

ankesave dhe të dhënave të raportuara nga strukturat e brendshme.  

 

3. Ndarjen e qartë funksionale dhe organizative të OSSH sh.a. nga strukturat e integruara 

vertikalisht, si dhe përforcimin e pavarësisë operacionale përmes miratimit të organigramës së 

re dhe vendimeve të Këshillit Mbikëqyrës. 

 

4. Zbatimin e kërkesave të transparencës përmes përmirësimit të komunikimit publik, 

funksionalizimit të identitetit vizual dhe prezantimin institucional strukturimit të qartë të 

përmbajtjes publike, përmirësimit dhe shtimit të shërbimeve inovative duke garantuar 

shërbime më të shpejta dhe transparente për konsumatorët, si dhe angazhimin për përmirësimin 

e rubrikave të informacionit publik mbi performancën dhe investimet. 

 

REKOMANDON : 

Në funksion të përmirësimit të zbatimit të Programit të Pajtueshmërisë, për periudhën pasardhëse 

(vitin 2026) Bordi i ERE-s për Zyrtarin e Pajtueshmërisë të OSSH sh.a. rekomandon: 

1. Në zbatim të pikës 4, gërma b e programit të pajtueshmërisë Zyrtari i Pajtueshmërisë të hartojë 

dhe të depozitojë në ERE një program vjetor i cili përcakton masat që do të merren për të 

siguruar ndalimin e veprimeve diskriminuese, si dhe realizimin e objektivave kryesorë të 

shoqërisë të cilat ndikojnë drejtpërdrejt në aktivitetin ekonomik e financiar të saj sipas 

kapitujve të përcaktuar në këtë pikë. 

 

2. Monitorimi për të zbatuar parimet e objektivitetit, transparencës dhe paanshmërisë në 

ushtrimin e veprimtarisë së OSSH sh.a, duke garantuar trajtimin e ankesave në përputhje me 

procedurat e miratuara. Duke qenë se nga ana e Zyrtarit janë evidentuar tejkalime të afateve 

procedurale përsa i përket trajtimit të ankesave nga përdoruesit e rrjetit për vitin 2025, të 

depozitojë në ERE në raportin e vitit 2026 të evidentuar qartë numrin e rasteve të tilla së bashku 

me shpjegimet përkatëse mbi vonesat e shkaktuara dhe masat e marra prej tij për vitin 

paraardhës dhe atë aktual të raportimit. 

 

3. Rifreskimi i faqes zyrtare në të njëjtën kohë me aplikacionin e të licencuarit, me qëllim 

informimin në kohë reale dhe nëpërmjet të gjitha kanaleve të informimit të konsumatorëve të 

cilët preken nga shkëputjet e energjisë elektrike dhe çdo problematikë tjetër. Gjithashtu 

kategoria me aktet rregullatore në faqen zyrtare të OSSH sh.a. të jetë e rifreskuar dhe e 

aksesueshme. 

 

4. Fokusimi në çështjet kyçe të Programit të Pajtueshmërisë. Zyrtari i Pajtueshmërisë të sigurojë 

që raportimi vjetor të përqendrohet mbi dispozitat thelbësore të programit, të jetë i qartë, 

objektiv dhe të pasqyrojë drejtpërdrejt zbatimin e detyrimeve ligjore dhe rregullatore. Ky fokus 

të mbështesë funksionin mbikëqyrës të ERE-s dhe të garantojë një proces raportimi transparent 

dhe të qëndrueshëm.  

 

5. Monitorimi i procesit të krijimit të portalit online nga ana e OSSH sh.a. për aplikimet për 

vetëprodhuesit e energjisë elektrike nga burimet e rinovueshme sipas afateve të përcaktuara në 

nenit 5, pika 2 e VKM-së 368/2026. 

 

6. Monitorimi i procesit të krijimit dhe administrimit të një regjistri elektronik të mbledhjes dhe 

përpunimit të të dhënave në kohë reale nga ana e OSSH, me qëllim krijimin dhe administrimin 

e një baze të dhënash për prodhimin dhe konsumin e energjisë elektrike nga vetëprodhuesit e 

energjisë elektrike nga burime të rinovueshme sipas afateve të përcaktuara në nenit 10, pika 1 

e VKM-së 368/2026. 

 

7. Monitorimi i targetit të humbjeve në rrjetin e shpërndarjes për vitin 2026 përsa përcaktuar në 

VKM-në nr. 758, datë 09.12.2021,“Për një ndryshim në vendimin nr. 253, datë 24.4.2019, të 

Këshillit të Ministrave, “Për miratimin e planit të konsolidimit financiar të sektorit publik, 

elektroenergjitik”. 

 

8. Monitorimi i zbatimit të “Rregullores për kriteret standarde të cilësisë së shërbimit të 

furnizimit dhe performancës së sigurisë së rrjetit të shpërndarjes së energjisë elektrike” 
miratuar me vendimin e bordit të ERE-s nr. 181/2017, e ndryshuar me vendimin nr. 97/2021, 

e ndryshuar me vendimin nr. 165/2026 ku ndër të tjera në nenin 8, pika 8.3 e saj, ngarkohet 

OSSH sh.a. për të publikuar në faqen zyrtare të web treguesit e realizuar të cilësisë së shërbimit 

çdo tre muaj, ndërsa në muajin janar të vitit pasardhës të publikojë treguesit vjetorë të cilësisë 

së shërbimit të realizuar për vitin pararendës.  

 

9. Monitorimi i procesit të transferimit të punonjësve. Zyrtari i Pajtueshmërisë të monitorojë në 

mënyrë të paanshme dhe të detajuar procesin e transferimit të punonjësve, duke siguruar 

përputhshmërinë me kuadrin ligjor për burimet njerëzore dhe me Kodin e Punës. 

 

10. Ruajtja e pavarësisë dhe integritetit në ushtrimin e funksionit. Zyrtari i Pajtueshmërisë të vijojë 

të ruajë pavarësinë, integritetin profesional dhe diskrecionin në ushtrimin e funksionit, duke 

shmangur çdo ndikim të brendshëm që mund të cenojë objektivitetin dhe cilësinë e 

mbikëqyrjes. 

 

11. Monitorimi i planit të investimeve dhe zhvillimit të rrjetit. Zyrtari i Pajtueshmërisë të 

përmirësojë monitorimin mbi zbatimin e planit të investimeve dhe zhvillimin e rrjetit të 

shpërndarjes. Duke qenë se vitet e fundit njësitë e karikimit për makinat elektrike janë bërë një 

element i rëndësishëm në transport duke kërkuar një zgjerim të infrastrukturës së karikimit në 

vend, rekomandohet që për vitin pasardhës të evidentohet numri i pikave të karikimit për 

automjetet elektrike të vendosura në pronësi private (banesa ose ambiente biznesi) të cilat 

shërbejnë vetëm për përdorim individual si dhe numri i pikave të karikimit publik për 

automjetet elektrike të cilat mund të përdoren nga të gjithë përdoruesit e automjeteve elektrike 

të ndara këto sipas rajoneve, konsumin total vjetor të tyre dhe peshën specifike që zë në të. 

 

12. Monitorimi i projekteve për matësa dhe matësa inteligjentë. Zyrtari i Pajtueshmërisë të forcojë 

kontrollin dhe raportimin mbi projektet e matësave dhe matësave inteligjentë, duke 

përmirësuar mekanizmat e monitorimit dhe duke raportuar në periudhën pasardhëse mbi 

procesin dhe statusin e këtyre projekteve, përfshirë nivelin e mbulimit të tyre në rrjet. 

Raportimi duhet të jetë në përputhje me planet dhe strategjitë e shoqërisë, të implementuara 

apo të planifikuara për implementim, si dhe të shoqërohet me një raport vlerësimi mbi 

objektivat vjetore të kompanisë për instalimin e matësave inteligjentë krahasuar ky me totalin 

e instaluar. 

 

13. Monitorimi i procedurave të ndërrimit të furnizuesit. Zyrtari i Pajtueshmërisë të përforcojë 

mekanizmat e kontrollit mbi procedurat e ndërrimit të furnizuesit, duke garantuar zbatimin e 

drejtë dhe transparent të kërkesave të paraqitura nga konsumatorët. Në raportin e ardhshëm të 

pasqyrohen në mënyrë të qartë nr i kërkesave të trajtuara, ankesat e evidentuara, monitorimi i 

këtyre ankesave dhe përputhshmëria me dispozitat e “Rregullores për ndryshimin e furnizuesit 

të energjisë elektrike”. 

 

14. Raportimi mbi Kodin e ri të Shpërndarjes. Zyrtari i Pajtueshmërisë të raportojë mbi statusin e 

procesit të finalizimit të “Kodit të ri të Shpërndarjes”, duke ndjekur afatet e deklaruara tek 

raporti paraardhës për përfundimin dhe miratimin e tij brenda vitit 2026. Raportimi të përfshijë 

gjithashtu analizën mbi ndikimin e këtij kodi në përmbushjen e objektivave të ndarjes 

funksionale të operatorit duke reflektuar dhe ndryshimet e ligjit nr. 59/2026.  

 

15. Monitorimi i përmbushjes së detyrimeve për sigurinë kibernetike. Zyrtari i Pajtueshmërisë të 

vijojë të monitorojë përmbushjen e detyrimeve në përputhje me “Rregulloren për Sigurinë 

Kibernetike të Infrastrukturave Kritike në Sektorin e Energjisë Elektrike”, miratuar me 

vendimin nr. 126/2020, i ndryshuar me vendimin nr. 79, datë 14.04.2025, dhe të raportojë mbi 

masat konkrete të ndërmarra nga operatori për tu pajisur me certifikimin ISO/IEC 27001. 

 

16. Raportimi mbi burimet vetëprodhuese dhe gjeneruese. Zyrtari i Pajtueshmërisë të përfshijë në 

raportimin vjetor informacion të detajuar mbi burimet vetëprodhuese të lidhura në rrjetin e 

shpërndarjes, duke paraqitur fuqinë e instaluar sipas rajoneve, sasinë e energjisë së prodhuar 

dhe konsumuar, si dhe ndikimin e tyre në ngarkesën neto të rrjetit. Ky vlerësim shërben për 

analizimin e sfidave që lidhen me integrimin efektiv dhe të drejtë të këtyre burimeve në 

sistemin e shpërndarjes. 
 

 

 

 

http://www.ere.gov.al/
mailto:erealb@ere.gov.al





















































































































	Vendim_Nr 214_2026
	OSSH NR.982 V2026 RAPORTI PAJTUESHMERISE 2025



